
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՍԱՀՄԱՆԱԴՐԱԿԱՆ ՕՐԵՆՔԸ
«ԱԶԳԱՅԻՆ ԺՈՂՈՎԻ ԿԱՆՈՆԱԿԱՐԳ» ՍԱՀՄԱՆԱԴՐԱԿԱՆ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ


Հոդված  1. «Ազգային ժողովի կանոնակարգ» 2016 թվականի դեկտեմբերի 16-ի ՀՕ-9-Ն   սահմանադրական օրենքի (այսուհետ՝ Օրենք) 140-րդ հոդվածում
1. 2-րդ և 7-րդ մասերում  «Սահմանադրությամբ սահմանված պահանջների ապահովումը հավաստող փաստաթղթերը» բառերից հետո լրացնել «, ինչպես նաև թեկնածուի կողմից լրացված բարեվարքության վերաբերյալ ինքնագնահատման հարցաթերթիկը:» բառերով։
2. լրացնել հետևյալ բովանդակությամբ 10.1-ին մասով.
«10.1 Հանրապետության նախագահը, Ազգային ժողովի կողմից ընտրված թեկնածուին նշանակելուց հետո՝ մեկօրյա ժամկետում Կոռուպցիայի կանխարգելման հանձնաժողով է ներկայացնում ընտրված թեկնածուի կողմից լրացված բարեվարքության վերաբերյալ ինքնագնահատման հարցաթերթիկը: Կոռուպցիայի կանխարգելման հանձնաժողովը երեսնօրյա ժամկետում Հանրապետության նախագահին, խմբակցությանը և ընտրված թեկնածուին է ներկայացնում բարեվարքության վերաբերյալ ինքնագնահատման հարցաթերթիկի ուսումնասիրությունը և վերհանված հնարավոր ռիսկերի վերացման ուղղությամբ առաջարկությունները։»։

Հոդված   2. Սույն օրենքն ուժի մեջ են մտնում բարեվարքության ինքնագնահատման հարցաթերթիկի ձևանմուշը, լրացման կարգը, հարցաթերթիկում ներառվող տվյալների մանրամասները, ինչպես նաև վերհանված ռիսկերի վերացման ուղղությամբ առաջարկություններ ներկայացնելու կարգը Կառավարության կողմից սահմանելուց հետո՝ տասնօրյա ժամկետում:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
«ՀԱՆՐԱՅԻՆ ԾԱՌԱՅՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
 
Հոդված 1. «Հանրային ծառայության մասին» 2018 թվականի մարտի 23-ի ՀՕ-206-Ն  օրենքի (այսուհետ՝ Օրենք)  8-րդ հոդվածում.
1. 10-րդ մասում ուժը կորցրած ճանաչել «Հասարակական հիմունքներով նշանակված խորհրդականները և Սփյուռքի գործերի հանձնակատարները պաշտոնատար անձինք չեն:» բառերը:
2. Լրացնել հետևյալ բովանդակությամբ 10.1-ին մասով.
«10.1. Հասարակական հիմունքներով նշանակված խորհրդականների և Սփյուռքի գործերի հանձնակատարների պաշտոնի համար նախատեսվում է պաշտոնի անձնագիր, որի համար չափանիշներ սահմանում է այն պաշտոնատար անձը, որի անմիջական ենթակայությամբ աշխատելու է խորհրդականը: Պաշտոնի անձնագիրը, ներկայացված չափանիշներին համապատասխան, հաստատում է տվյալ մարմնի գլխավոր քարտուղարը (աշխատակազմի ղեկավարը կամ համարժեք պաշտոն զբաղեցնող անձը):»

Հոդված 2. Օրենքի 9-րդ հոդվածում լրացնել հետևյալ բովանդակությամբ 1.1-ին և 10.1-ին մասերով.
«1.1. Մինչև սույն հոդվածի 1-ին մասով նախատեսված կարգով նախարարի կողմից վարչապետին նախարարի տեղակալի պաշտոնի նշանակման առաջարկություն ներկայացնելը, նախարարը Կոռուպցիայի կանխարգելման հանձնաժողով է ներկայացնում նախարարի տեղակալի կողմից լրացված բարեվարքության վերաբերյալ ինքնագնահատման հարցաթերթիկը: Կոռուպցիայի կանխարգելման հանձնաժողովը տասնհինգօրյա ժամկետում  վարչապետին, նախարարին և նախարարի տեղակալի թեկնածուին է ներկայացնում բարեվարքության վերաբերյալ ինքնագնահատման հարցաթերթիկի ուսումնասիրությունը և վերհանված հնարավոր ռիսկերի վերացման ուղղությամբ առաջարկությունները:
10.1 Մինչև վարչապետի, փոխվարչապետների, նախարարների խորհրդականներին և հասարակական հիմունքներով խորհրդականներին պաշտոնի նշանակելու իրավասություն ունեցող պաշտոնատար անձի կողմից նշանակելը, խորհրդականի թեկնածուի կողմից լրացված բարեվարքության ինքնագնահատման հարցաթերթիկը պաշտոնի նշանակելու իրավասություն ունեցող պաշտոնատար անձը ներկայացնում է Կոռուպցիայի կանխարգելման հանձնաժողով: Կոռուպցիայի կանխարգելման հանձնաժողովը տասնհինգօրյա ժամկետում խորհրդականների թեկնածուներին և խորհրդականներին պաշտոնի նշանակելու իրավասություն ունեցող պաշտոնատար անձանց է ներկայացնում բարեվարքության վերաբերյալ ինքնագնահատման հարցաթերթիկի ուսումնասիրությունը և վերհանված հնարավոր ռիսկերի վերացման ուղղությամբ առաջարկությունները:»։

 Հոդված 3. Սույն օրենքն ուժի մեջ է մտնում բարեվարքության ինքնագնահատման հարցաթերթիկի ձևանմուշը, լրացման կարգը, հարցաթերթիկում ներառվող տվյալների մանրամասները, ինչպես նաև վերհանված ռիսկերի վերացման ուղղությամբ առաջարկություններ ներկայացնելու կարգը Կառավարության կողմից սահմանվելուց հետո՝ տասնօրյա ժամկետում:









ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
«ԿԱՌԱՎԱՐՈՒԹՅԱՆ ԿԱՌՈՒՑՎԱԾՔԻ ԵՎ ԳՈՐԾՈՒՆԵՈՒԹՅԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Կառավարության կառուցվածքի և գործունեության մասին» 2018 թվականի մարտի 23-ի ՀՕ-253-Ն  օրենքի (այսուհետ՝ Օրենք)  3-րդ հոդվածում.
1) 2-րդ մասը լրացնել հետևյալ բովանդակությամբ 7-րդ կետով.
«7) բարեվարքության վերաբերյալ լրացված ինքնագնահատման հարցաթերթիկ.»
2) լրացնել հետևյալ բովանդակությամբ 8.1-ին և 8.2-րդ մասերով․
«8.1 Հանրապետության նախագահի՝ սույն հոդվածի 5-6-րդ մասերում նշված հրամանագիրն ուժի մեջ մտնելուց հետո՝ մեկօրյա ժամկետում Հանրապետության նախագահը Կոռուպցիայի կանխարգելման հանձնաժողով է ներկայացնում փոխվարչապետերի և նախարարների կողմից լրացված բարեվարքության վերաբերյալ ինքնագնահատման հարցաթերթիկները: Կոռուպցիայի կանխարգելման հանձնաժողովը երեսնօրյա ժամկետում Հանրապետության նախագահին, վարչապետին, համապատասխան փոխվարչապետերին և նախարարներին է ներկայացնում բարեվարքության ինքնագնահատման հարցաթերթիկի ուսումնասիրությունը և վերհանված հնարավոր ռիսկերի վերացման ուղղությամբ առաջարկությունները:
8.2. Սույն հոդվածի 8-րդ մասով սահմանված հայտարարությունը ստորագրելուց հետո՝ մեկօրյա ժամկետում վարչապետը Կոռուպցիայի կանխարգելման հանձնաժողով է ներկայացնում համապատասխան փոխվարչապետի և նախարարի կողմից լրացված բարեվարքության վերաբերյալ ինքնագնահատման հարցաթերթիկը: Կոռուպցիայի կանխարգելման հանձնաժողովը երեսնօրյա ժամկետում վարչապետին համապատասխան փոխվարչապետին և նախարարին է ներկայացնում բարեվարքության ինքնագնահատման հարցաթերթիկի ուսումնասիրությունը և  վերհանված հնարավոր ռիսկերի վերացման ուղղությամբ առաջարկությունները:»։

Հոդված 3. Օրենքի 5-րդ հոդվածում.
1)  լրացնել հետևյալ բովանդակությամբ 6.1-ին և 6.2-րդ մասերով
«6.1. Կառավարության նոր անդամ նշանակելու վերաբերյալ Հանրապետության նախագահի հրամանագրի ուժի մեջ մտնելուց հետո՝ մեկօրյա ժամկետում Հանրապետության նախագահը Կոռուպցիայի կանխարգելման հանձնաժողով է ներկայացնում փոխվարչապետերի և նախարարների կողմից լրացված բարեվարքության վերաբերյալ ինքնագնահատման հարցաթերթիկը: Կոռուպցիայի կանխարգելման հանձնաժողովը երեսնօրյա ժամկետում Հանրապետության նախագահին, վարչապետին, համապատասխան փոխվարչապետերին և նախարարներին է ներկայացնում բարեվարքության ինքնագնահատման հարցաթերթիկի ուսումնասիրությունը և վերհանված հնարավոր ռիսկերի վերացման ուղղությամբ առաջարկությունները:
6.2 Սույն օրենքի 3-րդ հոդվածի 8-րդ մասով սահմանված հայտարարությունը ստորագրելուց հետո՝ մեկօրյա ժամկետում վարչապետը Կոռուպցիայի կանխարգելման հանձնաժողով է ներկայացնում համապատասխան փոխվարչապետին և նախարարի կողմից լրացված բարեվարքության վերաբերյալ ինքնագնահատման հարցաթերթիկը: Կոռուպցիայի կանխարգելման հանձնաժողովը երեսնօրյա ժամկետում վարչապետին և համապատասխան փոխվարչապետին և նախարարին է ներկայացնում բարեվարքության ինքնագնահատման հարցաթերթիկի ուսումնասիրությունը և վերհանված հնարավոր ռիսկերի վերացման ուղղությամբ առաջարկությունները:»։

Հոդված 4. Սույն օրենքն ուժի մեջ է մտնում բարեվարքության ինքնագնահատման հարցաթերթիկի ձևանմուշը, լրացման կարգը, հարցաթերթիկում ներառվող տվյալների մանրամասները, ինչպես նաև վերհանված ռիսկերի վերացման ուղղությամբ առաջարկություններ ներկայացնելու կարգը Կառավարության կողմից սահմանվելուց հետո՝ տասնօրյա ժամկետում:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ 

Հոդված 1. «Կոռուպցիայի կանխարգելման հանձնաժողովի մասին» 2017 թվականի հունիսի 9-ի ՀՕ-96-Ն օրենքի (այսուհետ՝ Օրենք) 24-րդ հոդվածի 1-ին մասում լրացնել հետևյալ բովանդակությամբ 21.2-րդ կետ.
«21.2) Oրենքով սահմանված դեպքերում ու կարգով իրականացնում է լիազորությունների լայն շրջանակ և ինքնուրույն որոշումների կայացնելու իրավասություններ ունեցող հանրային պաշտոն զբաղեցնող անձանած թեկնածուների՝ Հայաստանի Հանրապետության վարչապետի, փոխվարչապետների, նախարարների, նշված պաշտոնատար անձանց կողմից նշանակվող խորհրդականների թեկնածուների և նախարարների տեղակալների բարեվարքության ինքնագնահատման հարցաթերթիկի ուսումնասիրություն և դրա արդյունքների հիման վրա ներկայացնում վերհանված հնարավոր ռիսկերի վերացման ուղղությամբ առաջարկներ.»

Հոդված 2. Օրենքը լրացնել հետևյալ բովանդակությամբ 26.3-րդ հոդվածով
«Հոդված 26.3 Լիազորությունների լայն շրջանակ և ինքնուրույն որոշումների կայացնելու իրավասություններ ունեցող հանրային պաշտոն զբաղեցնող անձանց բարեվարքության ինքնագնահատման հարցաթերթիկի ուսումնասիրությունը.
1. Հանձնաժողովը օրենքով սահմանված ժամկետներում իրականացնում է սույն օրենքի 24-րդ հոդվածի 1-ին մասի 21.2-րդ կետերով նախատեսված անձանց բարեվարքության վերաբերյալ ինքնագնահատման հարցաթերթիկի ուսումնասիրություն և դրա արդյունքների հիման վրա ներկայացնում է վերհանված հնարավոր ռիսկերի վերացման ուղղությամբ առաջարկություններ։
2. Լիազորությունների լայն շրջանակ և ինքնուրույն որոշումներ կայացնելու իրավասություններ ունեցող հանրային պաշտոն զբաղեցնող անձանց ինքնագնահատման հարցաթերթիկը ներառում է հետևյալ տեղեկատվությունը.
1) անձի կենսագրական տվյալներ, այդ թվում՝ կրթության և ուսումնական հաստատության վերաբերյալ տեղեկատվություն; աշխատանքային (այդ թվում չվարձատրվող) գործունեության վերաբերյալ տեղեկատվություն, ներառյալ աշխատավայրի (նախկին և ներկա) անվանումը (անվանումները), զբաղեցրած պաշտոնը (պաշտոնները).
2) անձի և ընտանիքի անդամների Հայաստանում և արտեկրում  առկա գույք և եկամուտների (այդ թվում բանկային հաշիվների և դրանցում առկա միջոցների վերաբերյալ տեղեկատվություն)․
3) իրականացվող կամ վերջին երեք տարիների ընթացքում իրականացված այնպիսի գործունեության մասին տեղեկատվություն, որը ազդում է կամ կարող է ազդել նշանակվող պաշտոնում պաշտոնեական պարտականությունների անաչառ և օբյեկտիվ կատարման վրա, կամ կարող է պարունակել շահերի բախման առաջացման հնարավոր այլ ռիսկեր.
4) «Հանրային ծառայության մասին» օրենքի իմաստով մերձավոր ազգակցությամբ կամ խնամիությամբ կապված անձանց, ընտանիքի անդամների և վերջիններիս կողմից «Հանրային ծառայության մասին» օրենք իմաստով հանրային պաշտոն զբաղեցնելու վերաբերյալ տեղեկատվություն․
5) անձի կողմից կուսակցություններում և դրանց կառավարման մարմիններում, վարչական կամ վերահսկողական մարմիններում ներկայացվածության վերաբերյալ տեղեկատվություն․
6) քրեական, վարչական կամ կարգապահական պատասխանատվության ենթարկված լինելու, ոչ ռեաբիլիտացնող հիմքով քրեական հետապնդում չհարուցելու կամ քրեական հետապնդումը դադարեցնելու մասին որոշում կայացված լինելու տեղեկատվություն.
7)  քրեական ենթամշակույթին հարելու վերաբերյալ տեղեկատվություն.
8) անձի և նրա ընտանիքի անդամի առևտրային կազմակերպությունների կանոնադրական կապիտալում մասնակցության կամ վերջին երեք տարիներին մասնակցության դեպքում, առևտրային կազմակերպության, մասնակցության բնույթի վերաբերյալ տեղեկատվություն.
9) անձի և նրա ընտանիքի անդամի ոչ առևտրային կազմակերպությանը անդամակցության կամ վերջին երեք տարիներին անդամակցության դեպքում, ոչ առևտրային կազմակերպության, այդ կազմակերպությանը մասնակցության բնույթի վերաբերյալ տեղեկատվություն:
10) անձի և նրա ընտանիքի անդամի, ինչպես նաև նրանց մասնակցությամբ կազմակերպությունների կողմից Հայաստանի Հանրապետության կամ համայնքների հետ վերջին երեք տարիներին կնքված պայմանագրերի վերաբերյալ տեղեկատվություն։
5. Բարեվարքության ինքնագնահատման հարցաթերթիկի ձևանմուշը, լրացման կարգը, հարցաթերթիկում ներառվող տվյալների մանրամասները, ինչպես նաև վերհանված ռիսկերի վերացման ուղղությամբ առաջարկություններ ներկայացնելու կարգը սահմանվում է Կառավարության կողմից՝ Հանձնաժողովի կողմից ներկայացվող մեթոդական աջակցությամբ:

Հոդված 2. 
1. Սույն օրենքն ուժի մեջ է մտնում պաշտոնական հրապարակմանը հաջորդող օրվանից:
2. Սույն օրենքից բխող իրավական ակտերը ենթակա են ընդունման սույն օրենքն ուժի մեջ մտնելուց հետո երեք ամսվա ընթացքում:

